Тэма: Дзеепрыслоўе як асобая форма дзеяслова: агульнае значэнне, марфалагічныя прыметы, сінтаксічная роля
Мэта: дапамагчы вучням даследаваць дзеепрыслоўе як асобую форму дзеяслова; фарміраваць уменні і навыкі выяўляць у сказах і тэкстах дзеепрыслоўі і абгрунтоўваць мэтазгоднасць іх ужывання; садзейнічаць развіццю маўлення; пашыраць слоўнікавы запас мовы вучняў; падтрымліваць у іх цікавасць да беларускай мовы; вучыць сяброўству.




Ход урока
I. Псіхалагічны настрой
· Растлумачце выразы. Які з іх возьмеце з сабою на ўрок? Чаму?
Слова – радасць, слова – чары (Я. Колас).
Тварэц мовы – народ (Я. Колас). 
Дзе прайшло маленства, там пачынаецца Радзіма (К. Чорны).
II. Паведамленне тэмы і мэт урока
	Вядомы рускі пісьменнік Д. В. Грыгаровіч сказаў: “Дзеепрыслоўе дамалёўвае рух”.
	Якая часціна мовы перадае рух? Успомніце!.. Так, дзеяслоў. А дзеепрыслоўе “дамалёўвае”. Значыць, дзеяслоў абазначае асноўнае дзеянне, а дзеепрыслоўе – дадатковае і паясняе дзеяслоў-выказнік.
III. Вывучэнне і замацаванне новага матэрыялу
1. Чытанне ліста да ўнука ў спалучэнні зь суразмоўніцтвам.
	Тэма “Дзеепрыслоўе як асобая форма дзеяслова” цікавіць не толькі нас, але і хлопчыка Алеся. Вось што піша яму дзядуля Максім.
Мой ласкавы ўнучак Алесь!
Ты не можаш здагадацца, чаму дзеепрыслоўе называецца дзеепрыслоўем?
Возьмем іншую форму дзеяслова – дзеепрыметнік “абгароджаны” – і паразважаем.
Значыць, “абгароджаны” – форма дзеяслова. Зменная ці нязменная? Зменная. А зменная форма дзеяслова – гэта дзеепрыметнік – і”дзее-прыметнік”. Сваёй назвай ён як бы прадстаўляецца нам: маўляў, нараджаюся ад дзеяслова, характарызую дзеянне, як дзеяслоў, азмяняюся, як прыметнік.
Што да нязменнай формы дзеяслова, цяпер сам здагадайся, чаму яна называецца “дзее-прыслоўе”.
Дарагі ўнучак! Я вельмі рады, што ты падтрымліваеш прыязныя стасункі з аднакласнікамі. Жыві ў згодзе, старайся не крыўдзіць блізкіх і знаёмых. Яшчэ рымскі паэт Публій Сір ( І стагоддзе да нашай эры) перасцерагаў: “Пакрыўдзіць лягчэй, чым крыўду выцерпець”.
Заўсёды твой дзядуля Максім.
· Ці здагадаецца Алесь, чаму дзеепрыслоўе так называецца? Як вы
лічыце?
2. Стварэнне і вырашэнне праблемнай сітуацыі.
Прачытайце сказы.
Параход павольна развярнуўся і падышоў да прыстані.    
Параход, павольна развярнуўшыся, падышоў да прыстані.
· Назавіце граматычныя асновы сказаў. У якіх сказах ад аднаго з
выдзеленых слоў можна паставіць пытанне да другога? У якім сказе выдзеленыя словы абазначаюць аднародныя дзеянні, а ў якім – неаднародныя: адно – асноўнае, а другое – дадатковае?
3. Работа з фармулёўкай.
	Дапоўніце фармулёўку.
Дзеепрыслоўе - _____________________ форма дзеяслова, якая абазначае ___________________ і паясняе _____________________ .
Словы для даведкі: дзеяслоў-выказнік, нязменная; дадатковае дзеянне. 
4. Работа з табліцай.
	Разгледзьце табліцу.
	
	

	
	



5. Назіранне за словам.
	Падкрэсліце ў кожным радзе дзеяслоўных формаў дзеепрыслоўі:
А) сказаў, сказаны, сказаўшы, кажа;
Б) змайструе, змайстраваў бы, змайстраваны, майструючы;
В) зжаты, жаць, жнучы, сажну;
Г) занепакоіўшыся, занепакоены, занепакоіўся, занепакоіцца. 
6. У гасцях у слова. 
	Прачытайце тэкст у адпаведнасці з нормамі літаратурнага вымаўлення. Выпішыце сказ з дзеепрыслоўем. Пастаўце пытанне да дзеепрыслоўя.
Залатое руно. Герой старажытнагрэчаскіх міфаў Язон скіраваўся ў падарожжа на ўсходняе ўзбярэжжа Чорнага мора, у Калхіду, здабыць залатое руно, якое вісела на свяшчэнным дрэве ў гаі бога вайны і ахоўвалася драконам. Язон пабудаваў карабель “Арго”, па назве якога ўдзельнікі паходу былі названы арганаўтамі. Пераадолеўшы шматлікія перашкоды, Язон дасягнуў сваёй мэты. “Залатым руном” называюць багацце або што-небудзь вельмі каштоўнае, чым імкнуцца авалодаць.
7. Лінгвістычны каментарый настаўніка.
	Помніце! Дзеепрыслоўе адказвае на пытанні што робячы? Што зрабіўшы? (як? калі? чаму? і інш).  
Фізкультхвілінка
8. Хвілінка кемлівасці.
	Чараўніца-шкодніца Памылка Памылкаўна разбурыла загадку з чатырох радкоў. Складзіце яе, калі ласка.
Лапу смокчучы, заснуў, (3)
Ён прысмакаў з’еў нямала. (1)
Ледзьве не праспаў вясну (4)
А калі харчоў не стала, (2)
В. Жуковіч
· Дакажыце, што ў вас атрымаўся вершаваны тэкст.
· Пастаўце пытанне да дзеепрыслоўя і вызначце яго марфалагічныя
прыметы.
· З якімі цяжкасцямі вы сутыкнуліся ў час урока?
9. Узнаўленне пачутага.
	Спішыце, падкрэсліце дзеясловы-выказнікі і дзеепрыслоўі. Дакажыце, што дзеепрыслоўі ўжыты правільна.
1. Цяжка шаргануўшыся па пясчаным дне, ткнуўся ў бераг паром. 2. Па тратуарах, схаваўшы насы ў каўняры, праходзілі рэдкія пешаходы. 3. Ля абгарэлага пня, скурчыўшыся, сядзелі людзі. 4. Жоўта-белы сноп святла ад фары разразаў лёгкую шэрань ліпеньскай ночы, выхопліваючы з яе прысады. 5. Мурзік, ціха заскуголіўшы, пабег да бляшанкі, уткнуўся ў яе мордачкай і стаў хлябтаць.
10. Тэст-лато
IV. Падвядзенне вынікаў урока
V. Рэфлексія
VI. Дамашняе заданне
П.  14, пр. 117 (6-7 б.); пр. 119 ( 8-10 б.). Паўтарыць правапіс не (ня) з дзеясловамі і дзеепрыметнікамі
